
ó: Ardrúnaíocht na Comhairle 

chuig: na toscaireachtaí 
Uimh. an doic. 
roimhe seo: 

9417/17 

Ábhar: An Nasc idir Cabhair Dhaonnúil agus Forbairt a Oibríochtú 
- Conclúidí ón gComhairle (19 Bealtaine 2017) 

  

Gheobhaidh na toscaireachtaí, san Iarscríbhinn a ghabhann leis seo, na conclúidí ón gComhairle 

maidir leis an nasc idir cabhair dhaonnúil agus forbairt a oibríochtú, a ghlac an Chomhairle ag an 

3540ú cruinniú dá cuid an 19 Bealtaine 2017. 

IARSCRÍBHINN 

Conclúidí ón gComhairle 

An Nasc idir Cabhair Dhaonnúil agus Forbairt a Oibríochtú 

 

1. Tá géarchéimeanna tromchúiseacha ag bagairt ar an domhan go fóill sa lá atá inniu ann, mar atá 

20 milliún duine i mbaol gorta in Oirthuaisceart na Nigéire, sa tSúdáin Theas, sa tSomáil agus in 

Éimin, breis agus 65 milliún duine easáitithe mar gheall ar choinbhleachtaí, foréigean, agus 

sáruithe ar chearta an duine, mar aon leo siúd atá easáitithe mar gheall ar thubaistí nádúrtha, 

lena n-áirítear mar thoradh ar an athrú aeráide, agus 130 milliún duine ag brath ar an gcabhair 

dhaonnúil. Ní féidir aghaidh a thabhairt ar riachtanais chomh mór agus chomh héagsúil sin leis 

an gcóras daonnúil amháin, ar an ábhar go háirithe go gcuireann na géarchéimeanna an dul chun 

cinn forbartha siar go minic, go mór mór nuair is géarchéimeanna marthanacha iad. 

2. Mar a luaitear sa chomhdhearcadh Eorpach nua maidir le forbairt, tá dlúthbhaint ag an 

mbochtaineacht, an choinbhleacht, an tsoghontacht agus an t-easáitiú éigeantach le chéile agus 

caithfear aghaidh a thabhairt orthu ar bhealach comhleanúnach, uileghabhálach mar chuid den 

nasc idir cabhair dhaonnúil agus forbairt. Aithníonn an Chomhairle go bhfuil nasc idir an 

fhorbairt inbhuanaithe, an ghníomhaíocht dhaonnúil agus an cosc coinbhleachtaí agus 

comhdhlúthú na síochána, mar aon leis an tábhacht a bhaineann le réiteach taidhleoireachta agus 

polaitiúla chun tacú leis an tsíocháin agus leis an tslándáil, i gcomhréir le straitéis dhomhanda 

an Aontais agus Clár Oibre 2030 maidir le forbairt inbhuanaithe. Cuireann an Chomhairle béim 

ar an tábhacht a bhaineann le hinfheistíocht chun bunchúiseanna foluiteacha na leochaileachta, 

na soghontachta agus na coinbhleachta a chosc, agus chun aghaidh a thabhairt orthu, agus ag an 

am céanna, riachtanais dhaonnúla agus teacht aniar a neartú, mar is amhlaidh a laghdófar 

rioscaí. 

3. Meabhraíonn an Chomhairle na conclúidí ábhartha1 a ghlac sí roimhe agus an toradh ar an 

gcruinniú mullaigh domhanda maidir le cúrsaí daonnúla agus leagann sí béim ar an ngá le teacht 

aniar a neartú trí nasc níos fearr a chruthú idir an chabhair dhaonnúil agus an comhar don 

fhorbairt chun géarchéimeanna agus tubaistí a thuar, chun ullmhú dóibh agus chun freagairt 

dóibh, bíodh siad de dhéantús an duine nó nádúrtha. Tá sé ríthábhachtach tuilleadh feabhais a 

chur ar na naisc oibríochtúla idir na cuir chuige comhlántacha maidir leis an gcabhair dhaonnúil, 

an comhar don fhorbairt agus an cosc coinbhleachtaí, agus lánurraim á tabhairt do na 

prionsabail dhaonnúla agus an dlí daonnúil idirnáisiúnta. 

4. Tá gá le fís choiteann agus athruithe cultúrtha in eagraíochtaí chun an nasc idir cabhair 

dhaonnúil agus forbairt a oibríochtú, a mbeidh mar thoradh orthu cuir chuige nua i mbeartais 

agus i gcreataí dlíthiúla a chothóidh go córasach an chomhlántacht agus sineirgí idir 

gníomhaithe daonnúla, gníomhaithe forbartha agus gníomhaithe eile is ábhartha. Is é an aidhm 

uileghabhálach atá ann bealaí oibre atá níos éifeachtaí agus níos éifeachtúla a chur chun cinn, a 

luaithe is féidir, chun anailís dhéanamh ar na fachtóirí soghontachta, leochaileachta agus 

coinbhleachta, chomh maith leis na cumais áitiúla/náisiúnta chun aghaidh a thabhairt ar na 

rioscaí agus ar na leochaileachtaí, agus chun forbairt a dhéanamh ar bhearta coisctheacha, 

feabhas a chur ar an bhfreagairt, tacaíocht a thabhairt i leith an luath-athshlánaithe agus na 

cobhsaíochta, aghaidh a thabhairt ar riachtanais, féintuilleamaí a chothú agus rioscaí a laghdú. 

Agus an méid sin á dhéanamh, ba cheart díriú ar thorthaí comhpháirteacha a chur ar fáil, ar 

leibhéal na tíre freisin, trí bheith ag obair i gcomhar agus i gcomhlántacht thar theorainneacha 

institiúideacha ar bhonn na mbuntáistí comparáideacha atá ag gach grúpa gníomhaithe agus 

prionsabail dhaonnúla á n-urramú go hiomlán, agus trí shineirgí a ghabháil chun na spriocanna 

forbartha inbhuanaithe a bhaint amach. 

                                                 
1 Conclúidí an 19-20 Samhain 2007 ón gComhairle maidir le freagairt an Aontais do staideanna 

soghontachta; Conclúidí an 28 Bealtaine 2013 ón gComhairle maidir le cur chuige an Aontais i 
leith na hathléimneachta; Conclúidí an 12 Bealtaine 2014 ón gComhairle maidir le cur chuige 
cuimsitheach an Aontais, Conclúidí an 12 Bealtaine 2016 ón gComhairle maidir leis an 
gcruinniú mullaigh domhanda maidir le cúrsaí daonnúla, Conclúidí an 12 Bealtaine 2016 ón 
gComhairle maidir le cur chuige an Aontais i ndáil leis an easáitiú éigeantach agus an fhorbairt. 

5. Ba cheart comhar um fhorbairt agus cabhair dhaonnúil a dhearadh agus a chur ar fáil sa dóigh 
go mbeidís ag teacht le chéile níos mó chun freagairt níos luaithe agus ar bhealach níos 
éifeachtaí ar dhinimic na soghontachta, na bochtaineachta agus na leochaileachta. Ba cheart do 
na gníomhaithe forbartha a bheith in ann fanacht i láthair le linn géarchéimeanna chun tacú ón 
tús agus ar bhealach intuartha le teacht aniar agus leis an aistriú i dtreo forbartha, agus ba cheart 
dóibh a bheith in ann a bhfreagairt a threorú chun gníomhaíochtaí lena bhforbraítear teacht aniar 
a chuimsiú. I gcomhréir leis na cúig sprioc maidir le cothú síochána agus le cothú stáit2, is gá 
dul i ngleic le bunchúiseanna na soghontachta, na leochaileachta agus na coinbhleachta, lena 
n-áirítear trí chearta an duine agus rialachas cuimsitheach a chur chun cinn, trí aghaidh a 
thabhairt ar mhíchothromaíochtaí struchtúracha agus trí rioscaí foluiteacha a laghdú. Is éard a 
bhíonn mar thoradh ar an díghrádú comhshaoil agus ar an athrú aeráide gur mó an baol go 
mbeidh coinbhleacht ann agus go ndaingnítear an tsoghontacht. Dá bhrí sin, is gá cumais áitiúila 
maidir le laghdú riosca agus le hullmhacht a fhorbairt agus slite beatha a neartú chun deireadh a 
chur, de réir a chéile, leis an spleáchas ar chabhair dhaonnúil tríd an bhféintuilleamaí a chothú le 
go bhféadfaidh pobail leochaileacha géarchéimeanna nádúrtha agus géarchéimeanna ar daoine is 
siocair leo a sheasamh amach anseo, fiú agus iad ag teacht slán as na géarchéimeanna sin. 

6. Leagann an Chomhairle béim ar a thábhachtaí atá sé gné inscne a phríomhshruthú go córasach 
feadh an naisc idir cabhair dhaonnúil agus forbairt. Go háirithe, ba cheart aitheantas iomlán a 
thabhairt don ról atá ag na mná mar ghníomhaithe don athrú, lena n-áirítear maidir le 
gníomhaíocht dhaonnúil, cabhair um fhorbairt, cothú síochána agus slándáil, idirghabháil, 
athmhuintearas agus atógáil, agus cosc coinbhleachtaí agus géarchéimeanna, agus ba cheart a 
aithint go hiomlán go mbíonn na mná fíorleochaileach in aimsir ghéarchéime. Ba cheart aird 
níos mó a thabhairt le linn an timthrialla freagartha ar na riachtanais éagsúla atá ag daoine i 
staideanna leochaileacha, lena n-áirítear daoine atá faoi mhíchumas, íospartaigh foréigin inscne, 
daoine easáitithe, daoine scothaosta agus leanaí. 

7. Leagann an Chomhairle béim ar a thábhachtaí atá sé go ndéanfaidh na gníomhaithe daonnúla 
agus na gníomhaithe forbartha faisnéis a mhalartú go tráthúil agus go ndéanfar anailísí 
comhpháirteacha córasacha ar an gcomhthéacs, ar anailísí iad lena sainaithnítear rioscaí agus 
lena ndéantar measúnú ar na cúiseanna le soghontacht, ar an gcumas an fód a sheasamh agus ar 
theacht aniar ar leibhéil éagsúla. I gcás inar féidir, ba cheart, le hanailisí comhpháirteacha ar an 
gcomhthéacs, tacú le pleanáil freagartha arna spreagadh ag an tír agus cistiú solúbtha a cheadú. 
Ba cheart iad a dhéanamh go luath agus go tráthrialta, lena n-áirítear le faisnéis ó chórais 
luathrabhaidh lena bhféadfaí gníomhaíocht luath a spreagadh. 

                                                 
2 https://www.newdeal4peace.org/peacebuilding-and-statebuilding-goals/ 

https://www.newdeal4peace.org/peacebuilding-and-statebuilding-goals/

8. Is díol sásaimh don Chomhairle na tionscnaimh éagsúla atá ar bun arb é is aidhm leo 

comhlántacht agus comhar idir na gníomhaithe daonnúla agus na gníomhaithe forbartha a 

chothú, lena n-áirítear faoi chuimsiú chur chuige an Aontais maidir le heasáitiú éigeantach agus 

le forbairt. Molann an Chomhairle don Choimisiún agus do na Ballstáit an nasc a oibríochtú 

tuilleadh agus an cur chuige sin a bhrú ar aghaidh i roinnt tíortha píolótacha a mholfaidh an 

Coimisiún i gcomhairle leis na Ballstáit, d'fhonn comhar a chórasú agus chun feabhas a chur ar 

úsáid dea-chleachtas agus ar ghiniúint fianaise. Chuige sin, ba cheart na gníomhaithe daonnúla 

agus na gníomhaithe forbartha a spreagadh le torthaí comhchoiteanna a shainiú i gcomhréir leis 

an gcuspóir coiteann teacht aniar, rannpháirteachas, slite beatha agus cumais áitiúla a neartú, go 

háirithe i measc na ndaoine is leochailí. 

9. Leagann an Chomhairle béim freisin ar an ngá atá ann feabhas a chur ar an gcomhar 

inmheánach laistigh d'institiúidí an Aontais agus idir an tAontas agus na Ballstáit, agus freisin ar 

an gcomhar seachtrach le gníomhaithe eile, lena n-áirítear le deontóirí atá ag teacht chun cinn, le 

ranna agus le gníomhaireachtaí na Náisiún Aontaithe agus le bainc forbartha réigiúnacha agus 

iltaobhacha, maidir le hanailísí comhpháirteacha agus pleanáil a dhéanamh, d'fhonn riachtanais 

a shainaithint agus cumais, fios gnó agus acmhainní breise a tharraingt le chéile. Is den 

riachtanas iad comhpháirtíochtaí nuálacha leis an earnáil phríobháideach agus ba cheart tabhairt 

fúthu nuair is iomchuí. 

10. Molann an Chomhairle do na gníomhaithe daonnúla agus do na gníomhaithe forbartha úsáid 

níos mó a bhaint, nuair is infheidhme, as timthriallta pleanála ilbhliantúla agus timthriallta 

clársceidealaithe ilbhliantúil, as anailís chomhpháirteach riosca agus leochaileachta, as pleanáil 

chomhleanúnach agus as cuir chuige chomhordaithe maidir le cláir, bunaithe ar thuiscint níos 

fearr ar an gcomhthéacs socheacnamaíoch, polaitiúil agus slándála sa tír chur chun feidhme, 

agus na prionsabail dhaonnúla á n-urramú go hiomlán. Chuige sin, tá gá le hionstraimí agus 

módúlachtaí maoiniúcháin atá solúbtha agus dea-chomhordaithe, lenar féidir freagairt agus 

coigeartú go tapa i ngníomhaíochtaí éigeandála agus téarnaimh, go háirithe i staideanna 

soghonta, agus ar mhaithe le cosc chomh maith. Is gá freisin úsáid níos mó a bhaint as maoiniú 

ilbhliantúil, de réir mar is iomchuí, chun dul i ngleic ar bhealach níos fearr le géarchéimeanna 

fada. I ndáil leis an méid sin, d'fhéadfadh ceachtanna fónta a bheith sa mheasúnú ar an taithí a 

fuarthas le déanaí ar chistí iontaobhais AE. 



 

 

9383/17   gre/HAD/kb 6 
IARSCRÍBHINN DG C 1  GA 
 

11. Le hidirghabhálacha forbartha i staideanna soghonta agus i staideanna coinbhleachta, ba cheart 
aird a thabhairt ar an 'gcur chuige gan aon díobháil a dhéanamh' agus ar an ngá atá ann cur 
chuige pleanála a ghlacadh atá dírithe níos mó ar an gcomhthéacs agus atá níos solúbtha, agus 
aitheantas a thabhairt don riosca ard mainneachtana agus don ghá atá ann dul in oiriúint go tapa 
do staideanna a bhíonn ag athrú. Le cláir agus le socruithe oibríochtúla, ba cheart foráil a 
dhéanamh do theagmhais chun dul i ngleic le rioscaí a bhíonn ag athrú. Le linn an timthrialla 
clársceidealaithe, tá sé tábhachtach go leanfadh an tAontas, na Ballstáit agus na geallsealbhóirí 
eile de mheasúnú criticiúil a dhéanamh ar an dul chun atá déanta acu i bhfianaise tionchair 
fhadtéarmacha ar dhinimic na síochána agus na coinbhleachta. 

12. Leagann an Chomhairle béim ar a thábhachtaí atá sé úinéireacht dhaonlathach náisiúnta agus 
áitiúil agus acmhainní ceannaireachta agus rialachais rialtas a neartú, agus leagann sí béim 
freisin ar a thábhachtaí atá sé córais a thógáil atá íogair ó thaobh rioscaí de, lena n-áirítear córais 
cosanta sóisialta, chun feabhas a chur ar thrédhearcacht agus ar chuntasacht agus ar chumas 
rialtas foréigean a laghdú, chun sochaithe cuimsitheacha a thógáil agus chun seachadadh 
seirbhísí, ceartas sóisialta agus deiseanna eacnamaíocha a fheabhsú do dhaoine agus do phobail 
atá buailte le géarchéimeanna. Ba cheart aitheantas iomlán a thabhairt don ról tábhachtach atá 
ag an tsochaí shibhialta, lena n-áirítear ag eagraíochtaí na sochaí sibhialta (ESSanna), fad a 
bhaineann le hidirphlé agus le hathmhuintearas a chothú agus le hatógáil agus le comhtháthú 
sóisialta a chur chun cinn. Ba cheart neartú a dhéanamh ar idirphlé ar an leibhéal áitiúil, ar 
idirghabháil agus ar shásraí iomchuí rialachais d'fhonn rannpháirtíocht agus rannpháirteachas an 
phobail, mar aon le haiseolas uaidh, a éascú. D'fhonn an tsoghontacht agus an leochaileacht a 
laghdú agus chun an teacht aniar a mhéadú, tá sé chomh tábhachtach céanna go bhforbrófaí 
straitéisí cuimsitheacha áitiúla agus náisiúnta maidir le laghdú riosca, lena n-áirítear sásraí um 
árachas riosca tubaiste lena gcumasaítear úinéireacht áitiúil ar an bhfreagairt agus lena gcuirtear 
le hintuarthacht cistithe, agus go bhforbrófaí cur chuige maidir le bainistiú riosca tubaiste lena 
gcuimseofaí an tsochaí go léir agus an uile ghuais. 

13. Leagann an Chomhairle béim ar an ngá atá ann leanúint de tharraingt ar an taithí a fuarthas agus 
ar na ceachtanna a foghlaimíodh sa ghort agus iarrann sí ar an gCoimisiún féachaint ar na 
modhanna atá ann le dea-chleachtais agus faisnéis a chomhroinnt, lena n-áirítear trí ardán 
Capacity4Dev, chun uirlisí praiticiúla agus réitigh inbhuanaithe a fhorbairt. Iarrann an 
Chomhairle ar an gCoimisiún agus ar SEGS tuarascáil a thabhairt laistigh de bhliain ar an dul 
chun cinn maidir leis an nasc a oibríochtú, lena n-áirítear gníomhaíochtaí leis na Ballstáit. 
Caithfear ceangail chuí le sásraí tuairiscithe atá ann cheana agus le sásraí tuairiscithe 
comhchosúla a áirithiú. 

 


